សេចក្តីប្រកាសព័ត៌មាន

កាលពីថ្ងៃ ទី​ ១៦ ដល់ ថ្ងៃទី ១៧ ខែ មករា ឆ្នាំ​ ២០១០ នៅសណ្ឋាគារសុខា ខេត្តព្រះសីហនុ បាន​រៀបចំ​កិច្ចប្រជុំត្រួតពិនិត្យប្រចាំឆ្នាំ ២០០៩ ក្រោមអធិបតីភាពដ៏ខ្ពង់ខ្ពស់របស់ឯកឧត្តម គាត ឈន់ ឧបនាយ​ក​ ​រដ្ឋមន្រ្តី រដ្ឋមន្រ្តីក្រសួងសេដ្ឋកិច្ច និងហិរញ្ញវត្ថុ និងជាប្រធានគណៈកម្មាធិការ​គោលនយោបាយ​ សេដ្ឋកិច្ច​ និងហិរញ្ញវត្ថុ ដោយមានការអញ្ជើញចូលរួមរបស់ឯកឧត្តម អូន​ ព័ន្ធមុនីរ័ត្ន រដ្ឋមន្រ្តីប្រតិភូអមនាយក​រដ្ឋមន្រ្តី និងជាប្រធានគណៈកម្មាធិការដឹកនាំការងារកែ​ទម្រង់ការគ្រប់គ្រងហិរញ្ញវត្ថុសាធារណៈ ឯកឧត្តម លោកជំទាវ លោក លោកស្រីជាថ្នាក់ដឹកនាំ និងមន្រ្តីពាក់ព័ន្ធនៃក្រសួងសេដ្ឋកិច្ច និងហិរញ្ញវត្ថុ​ បណ្តាក្រសួង- ស្ថាប័នពាក់ព័ន្ធនានា និងតំណាងដៃគូអភិវឌ្ឍន៍។ កិច្ចប្រជុំនេះ រៀបចំឡើងដើម្បីពិនិត្យវឌ្ឍនភាពនៃកម្មវិធី​កែទម្រង់ការគ្រប់គ្រងហិរញ្ញវត្ថុសាធារណៈ និងធ្វើការវាយតម្លៃជារួមលើដំណើរការអនុវត្តកម្មវិធីកែទម្រង់​ការគ្រប់គ្រងហិរញ្ញវត្ថុសាធារណៈ ព្រមទាំងរិះរកវិធីសាស្រ្ត និងយុទ្ធសាស្រ្តសម្រាប់ការអនុវត្តកម្មវិធីនា​ពេលខាងមុខ។
កម្មវិធីកែទម្រង់ការគ្រប់គ្រងហិរញ្ញវត្ថុសាធារណៈនេះ​ គឺជាបេះដូងនៃកំណែទម្រង់រដ្ឋបាលសាធារណៈ​​ និងជា​ស្នូលនៃ “យុទ្ធសាស្រ្តចតុកោណដំណាក់កាលទី ១ និងទី ២” របស់រាជរដ្ឋាភិបាល​។​ កម្មវិធីកែទម្រង់​នេះ មានផែនការយុទ្ធសាស្រ្តរយៈពេលវែង ៤ ជំហានគឺៈ ភាពជឿទុកចិត្តបាននៃថវិកា គណនេយ្យភាព​ហិរញ្ញវត្ថុ ការផ្សារភ្ជាប់ថវិកាទៅនឹងនយោបាយ និងគណនេយ្យភាពចំពោះសមិទ្ធកម្ម។ 
កម្មវិធី “កំណែទម្រង់​ការគ្រប់គ្រងហិរញ្ញវត្ថុសាធារណៈ” ជំហានទី ១ នៅក្នុងដំណាក់កាលទី ១​ ត្រូវ​បានប្រកាសដាក់ឲ្យអនុវត្តកាលពីថ្ងៃទី ០៥ ខែ ធ្នូ ឆ្នាំ​ ២០០៤ និងដំណាក់កាលទី ២ នៅថ្ងៃទី ០៣ ខែ ធ្នូ ឆ្នាំ​២០០៨។

· កម្មវិធីកំណែទម្រង់ការគ្រប់គ្រងហិរញ្ញវត្ថុសាធារណៈដំណាក់កាលទី ១​ បានអនុវត្តប្រកបដោយ​​ ជោគជ័យ និងគួរជាទីមោទន ដែលជាមូលដ្ឋានគ្រឹះសម្រាប់ការកសាងគណនេយ្យភាពហិរញ្ញវត្ថុ ជំហាន​ទី ២ ដំណាក់កាលទី ២ ទោះជានៅមានសេសសល់សកម្មភាពមួយចំនួនដែលត្រូវ​បន្ត អនុវត្តនៅក្នុងដំណាក់កាល​ទី ២ នេះក៏ដោយ។ សមិទ្ធផលសំខាន់ៗនៅក្នុងជំហានទី ១ រួមមានៈ
· ការកែលម្អ​ និងពង្រឹងការព្យាករណ៍ ការគ្រប់គ្រង និងការប្រមូលចំណូល ដែលធ្វើឲ្យចំណូល ប្រចាំឆ្នាំកើនឡើង

· ការកែលម្អ​ និងពង្រឹងការគ្រប់គ្រងសាច់ប្រាក់ រួមទាំងការបង្កើតគណនីទោលរតនាគារជាតិ និងការជម្រុញការប្រើប្រាស់ប្រព័ន្ធធនាគារ ដែលធ្វើឲ្យការទូទាត់បានឆ្លើយតបទៅនឹងតម្រូវ​​ ការជាក់ស្តែងបានប្រសើរជាងមុន

· ការកែលម្អ​​ និងសម្រួលនីតិវិធី និងបរិបថនៃការអនុវត្តថវិកា រួមទាំងការធ្វើវិមជ្ឈការការ​ត្រួតពិនិត្យហិរញ្ញវត្ថុ​ និងការធ្វើលទ្ធកម្មសាធារណៈ ដែលធ្វើឲ្យការអនុវត្តថវិកាមានលក្ខណៈ ប្រសើរជាងមុន

· កម្មវិធីកំណែទម្រង់ការគ្រប់គ្រងហិរញ្ញវត្ថុសាធារណៈដំណាក់កាលទី ១​ បាននិងកំពុងអនុវត្ត​អស់រយៈពេលជាងមួយឆ្នាំកន្លងមកហើយ​ សមិទ្ធផលសំខាន់ៗនៅក្នុងដំណាក់កាលនេះ រួមមានៈ 

· ការបន្តរក្សាបាននូវភាពជឿទុកចិត្តបាននៃថវិកា ក្នុងកាលៈទេសៈនៃវិបត្តិកលិយុគហិរញ្ញវត្ថុ​និងសេដ្ឋកិច្ចពិភពលោក

· គណនេយ្យភាពហិរញ្ញវត្ថុ ត្រូវបានបង្កើនតាមរយៈការកែលម្អបន្ទាត់គណនេយ្យភាព​ ការបន្ត​ ជម្រុញការកែលម្អ ការអនុវត្តមាតិកាថវិកាថ្មី និងប្លង់គណនេយ្យថ្មី​ ការបន្តកែលម្អដំណើរការ និងប្រតិបត្តិការអនុវត្តថវិកា

· កាបន្តកែលម្អ និងពង្រីកការរៀបចំ និងការអនុវត្តថវិកាកម្មវិធី ព្រមទាំងការកែលម្អ និងការ​បង្កើនភាពគ្រប់ជ្រុងជ្រោយ​និងការធ្វើសមាហរណកម្មថវិកា
កិច្ចប្រជុំត្រួតពិនិត្យប្រចាំឆ្នាំលើកទី ៤ នេះ ក៏បានផ្តល់នូវពុទ្ធិមានប្រយោជន៍ជាច្រើនចេញពី​ការ​ពិភាក្សា​ដ៏​​ផុសផុល​ និងសកម្ម ដើម្បីពូនផ្តុំប្រែក្លាយជាវិចារណពុទ្ធិត្រួសត្រាយកែលម្អកម្មវិធី​កែទម្រង់ការគ្រប់គ្រង​ហិរញ្ញវត្ថុសាធារណៈឲ្យកាន់តែប្រសើរឡើង។ ឯកឧត្តម គាត ឈន់ ឧបនាយក​រដ្ឋមន្រ្តី រដ្ឋមន្រ្តីក្រសួង​សេដ្ឋកិច្ច និងហិរញ្ញវត្ថុ ក៏បានសម្តែងការកោតសរសើរចំពោះភាពដឹកនាំក្នុងការ​អនុវត្តដ៏ប៉ិនប្រសព្វរបស់​ឯកឧត្តម អូន​ ព័ន្ធមុនីរ័ត្ន រដ្ឋមន្រ្តីប្រតិភូអមនាយក​រដ្ឋមន្រ្តី និងជាប្រធានគណៈកម្មាធិការដឹកនាំការងារ​កែ​ទម្រង់ការគ្រប់គ្រងហិរញ្ញវត្ថុសាធារណៈ​  ព្រមទាំងការរួមចំណែកដ៏វិសេសវិសាលរបស់ថ្នាក់ដឹកនាំ​មន្រ្តីរាជការ នៅ​​ ក្នុងក្របខ័ណ្ឌរាជរដ្ឋាភិបាល និងតំណាងដៃគូអភិវឌ្ឍន៍ក្នុងការធ្វើឲ្យសម្រេចបាននូវសមិទ្ធផលធំៗកន្លង​ មក។
កិច្ចប្រជុំត្រួតពិនិត្យប្រចាំឆ្នាំ​ ២០០៩ នេះ ក៏បានទទួលស្គាល់ថា ឧបសគ្គ និងបញ្ហាប្រឈមមួយ​ចំនួន ពិតជាបានបង្កការរំខានទោះតិច ឬច្រើនដល់វឌ្ឍនភាពនៃកម្មវិធី ប៉ុន្តែទោះជាយ៉ាងណាក៏ដោយ​ ឯកឧត្តម ឧបនាយក​រដ្ឋមន្រ្តី គាត ឈន់ បានគូសបញ្ចាក់ថា រាជរដ្ឋាភិបាលកម្ពុជា ក្រោមការដឹកនាំរបស់សម្តេចអគ្គ​មហាសេនាបតីតេជោ ហ៊ុន សែន មានការប្តេជ្ញាយ៉ាងម៉ឺងម៉ាត់ និងប្រកាន់ជំហរឥតងាករេ គាំទ្រ និងបន្ត ជម្រុញ​ការងារកែទម្រង់នៅគ្រប់ការដ្ឋានកំណែទម្រង់រដ្ឋ ជាពិសេសកម្មវិធី​កែទម្រង់ការគ្រប់គ្រងហិរញ្ញវត្ថុ​ សាធារណៈ ដោយផ្សារភ្ជាប់ជាមួយកំណែទម្រង់រដ្ឋបាលសាធារណៈ និងកំណែទម្រង់វិមជ្ឈការ និង​វិសហមជ្ឈការ។ ក្នុងន័យនេះ ក្រសួងសេដ្ឋកិច្ច​ និងហិរញ្ញវត្ថុ រួមជាមួយក្រសួង-ស្ថាប័នទាំងអស់ នឹងខឹតខំបន្ត​ដោះស្រាយ និងជំនះការលំបាកក្នុងពេលបច្ចុប្បន្ន និងអនាគត ដោយបន្តសហការជាមួយដៃគូអភិវឌ្ឍន៍ ដើម្បីសម្រេចបានសមិទ្ធផលថ្មីៗបន្ថែមទៀត ស្របតាមការចង្អុលទិសរបស់ប្រមុខរាជរដ្ឋាភិបាល។

